
Venerabiles Fratres et dilecti Filii salutem et Apostolicam, benedictionem.

Vehementer Nos esse sollicitos et praecipuo quodam dolore angi, rerum vestrarum causa, vix
attinet dicere; quando ea perlata lex est, quae quum pervetustam civitatis vestrae cum Apostolica
Sede necessitudinem violenter dirimit, tum vero indignam miserrimamque Ecclesiae in Gallia
conditionem importat. Gravissimum sane facinus, idemque, ob ea quae civili societati allaturum
est aeque ac religioni detrimenta, omnibus bonis deplorandum. Quod tamen nemini arbitramur
inopinatum accidisse, qui quidem postremis temporibus, quemadmodum sese adversus
Ecclesiam rei publicae moderatores gererent, attendent. Vobis certe nec subitum accidit nec



novum, Venerabiles Fratres; quibus ipsis testibus, christiana instituta plagas tam multas tamque
magnas, alias ex aliis, accepere publice. Vidistis violatam legibus christiani sanctitudinem ac
stabilitatem coniugii; dimotam de scholis de valetudinariis publicis religionem; abstractos a sacra
studiorum et virtutum disciplina clericos et sub arma compulsos; disiectas spoliatasque bonis
religiosas Familias, earumque sodales ad inopiam plerumque redactos rerum omnium. Illa etiam
decreta nostis: ut aboleretur consuetudo vetus vel auspicando propitiato Deo, legumlatorum ac
iudicum coetus, vel ob memoriam mortis Christi lugubria induendi navibus; ut sacramentis in iure
dicendis forma speciesque abrogaretur religiosae rei; ut in iudiciis, in gymnasiis, in terrestribus
maritimisque copiis, in rebus denique omnibus ditionis publicae, ne quid esset aut fieret, quod
significationem aliquam christianae professionis daret. Iamvero ista quidem et id genus cetera,
quum ab Ecclesia sensim rem publicam seiungerent, nihil fuisse aliud apparet, nisi gradus
quosdam consulto iactos ad plenum discidium lege propria inducendum: id quod ipsi harum rerum
auctores profiteri plus semel et prae se ferre non dubitarunt. — Huic tanto malo ut occurreret
Apostolica Sedes, quantum in se habuit facultatis, totum eo contulit. Nam ex una parte admonere
atque hortari gubernatores Galliae non destitit, etiam atque etiam considerarent, hunc quem
instituisset discessionis cursum, quanta esset incommodorum consecutura moles; ex altera autem
suae in Galliam indulgentiae benevolentiaeque singularis illustria duplicavit documenta; non
absurde confisa, se ita posse, qui praeerant, tamquam iniecto officii gratiaeque vinculo, retinere in
declivi, atque ab incoeptis demum abducere. — At huiusmodi studia, officia, conata et Decessoris
et Nostra recidisse ad nihilum omnia cernimus; siquidem inimica religioni vis, quod contra iura
catholicae gentis vestrae ac vota recte sentiendum diu contenderat, expugnavit. Hoc igitur tam
gravi Ecclesiae tempore, ut conscientia Nos officii sanctissimi iubet, Apostolicam vocem tollimus,
et mentem animumque Nostrum vobis, Venerabiles Fratres et dilecti Filii, patefacimus: quos
quidem universos omnes semper consuevimus peculiari quadam caritate prosequi, nunc vero, uti
par est, eo vel amantius complectimur.

Civitatis rationes a rationibus Ecclesiae segregari oportere, profecto falsissima, maximeque
perniciosa sententia est. — Primum enim, quum hoc nitatur fundamento, religionem nullo pacto
debere civitati esse curae, magnam infert iniuriam Deo: qui ipse humanae societatis non minus
quam hominum singulorum conditor et conservator est; proptereaque non privatim tantummodo
colatur necesse est, sed etiam publice. -— Deinde, quidquam esse supra naturam, non obscure
negat. Etenim actionem civitatis sola vitae mortalis prosperitate metitur, in qua consistit causa
proxima civilis societatis: causam ultimam civium, quae est sempiterna beatitudo extra hanc
brevitatem vitae hominibus proposita, tamquam alienam reipublicae, plane negligit. Quod contra,
ad adeptionem summi illius absolutique boni, ut hic totus est fluxarum rerum ordo dispositus, ita
verum est rempublicam non modo non obesse, sed prodesse oportere. — Praeterea
descriptionem pervertit rerum humanarum a Deo sapientissime constitutam, quae profecto
utriusque societatis, religiosae et civilis, concordiam requirit. Nam, quoniam ambae, tametsi in suo
quaeque genere, in eosdem tamen imperium exercent, necessitate fit, ut causae inter eas saepe
existant eiusmodi, quarum cognitio et diiudicatio utriusque sit. Iamvero, nisi civitas cum Ecclesia
cohaereat, facile ex illis ipsis causis concertationum oritura sunt semina, utrisque acerbissimarum;

quae iudicium veri, magna cum animorum anxietate, perturbent. — Postremo maximum importat
ipsi societati civili detrimentum; haec enim florere aut stare diu, posthabita religione, quae summa
dux ac magistra adest homini ad iura et officia sancte custodienda, non potest.

Itaque Romani Pontifices huiusmodi refellere atque improbare opiniones, quae ad dissociandam
ab Ecclesia rempublicam pertinerent, quoties res tempusque tulit, non destiterunt. Nominatim
Decessor illustris, Leo XIII, pluries magnificeque exposuit, quanta deberet esse, secundum
christianae principia sapientiae, alterius societatis convenientia cum altera: inter quas « quaedam,
ait, intercedat necesse est ordinata colligatio, quae quidem coniunctioni non immerito comparatur,
per quam anima et corpus in homine copulantur ». Addit autem: «Civitates non possunt, citra
scelus, gerere se tamquam si Deus omnino non esset, aut curam religionis velut alienam nihilque
profuturam abiicere... Ecclesiam vero, quam Deus ipse constituit, ab actione vitae excludere, a
legibus, ab institutione adolescentium, a societate domestica, magnus et perniciosus est error»
(Epist. Enc. Immortale Dei, data die I Nov., MDCCCLXXXV).

Iamvero, si contra omne ius fasque agat quaevis christiana civitas, quae Ecclesiam ab se
segreget ac removeat, quam non est probandum, egisse hoc ipsum Galliam, quod sibi minime
omnium licuit ! Galliam dicimus, quam longo saeculorum spatio haec Apostolica Sedes praecipuo
quodam ac singulari semper amore dilexerit; Galliam, cuius fortuna omnis et amplitudo nominis et
gloriae religioni humanitatique christianae cognata semper fuerit! Apte idem Pontifex: « Illud Gallia
meminerit, quae sibi cum Apostolica Sede sit, Dei providentis numine, coniunctio, arctiorem esse
vetustioremque, quam ut unquam audeat dissolvere. Inde enim verissimae quaeque laudes, atque
honestissima decora profecta... Hanc velle turbari necessitudinem idem foret sane, ac velle de
auctoritate gratiaque nationis Gallicae in populis non parum detrahi » (In alloc. ad peregr. Gallos
hab. die XIII. Aprilis anno MDCCCLXXXVIII).

Accedit autem quod haec ipsa summae necessitudinis vincula eo sanctiora iubebat esse sollemnis
pactorum fides. Nempe Apostolicam Sedem inter et Rempublicam Gallicam conventio eiusmodi
intercesserat, cuius ultro et citro constaret obligatio; cuiusmodi eae plane sunt, quae inter civitates
legitime contrahi consueverunt. Quare et Romanus Pontifex et rei Gallicae moderator se et suos
quisque successores sponsione obstrinxere, in iis quae pacta essent, constanter permansuros.
Consequebatur igitur, ut ista pactio eodem iure, ac ceterae quae inter civitates fiunt, regeretur, hoc
est, iure gentium; ideoque dissolvi ab alterutro dumtaxat eorum qui pepigerant, nequaquam
posset. Apostolicam autem Sedem summa semper fide conditionibus stetisse, omnique tempore
postulasse, ut fide pari staret eisdem civitas, nemo prudens suique iudicii homo negaverit. Ecce
autem Respublica pactionem adeo sollemnem et legitimam suo tantum arbitrio rescindit;
violandaque religione pactorum, nihil quidquam pensi habet, dum sese ab Ecclesiae complexu
amicitiaque expediat, et insignem Apostolicae Sedi iniuriam imponere, et ius gentium frangere, et
ipsam commovere graviter disciplinam socialem et politicam; siquidem nihil tam interest humani
convictus et societatis ad secure explicandas rationes populorum mutuas, quam ut pacta publica
sancte inviolateque serventur.

Ad magnitudinem autem iniuriae, quam Apostolica Sedes accepit, accessionem non mediocrem
factam esse liquet, si modus inspiciatur, quo modo Respublica pactum resolvit. Est hoc ratum
similiter iure gentium atque in moribus positum institutisque civilibus, ut non ante liceat conventa
inter civitates solvi, quam civitas altera, quae hoc velit, alteri se id velle clare aperteque ipsi
legitime denuntiari! Iamvero hic voluntatis huiusmodi apud Apostolicam ipsam Sedem legitima,
non modo denuntiatio, sed ne ulla quidem significatio intercessit. Ita non dubitarunt gubernatores
Galliae adversus Apostolicam Sedem communia urbanitatis officia deserere, quae vel minimae
cuique minimique momenti civitati praestari solent; neque iidem veriti sunt, quum nationis
catholicae personam gererent, Pontificis, Summi Ecclesiae catholicae Capitis, dignitatem
potestatemque contemnere; quae quidem potestas eo maiorem ab iis verecundiam, quam civilis
ulla potestas postulabat, quod aeterna animorum bona spectat, neque ullis locorum finibus
circumscribitur.

Sed iam ipsam in se legem considerantibus, quae modo promulgata est, novae Nobis multoque
gravioris querelae nascitur causa. Principio Respublica quum revulsis pactionis vinculis ab
Ecclesia discederet, consequens omnino erat, ut eam quoque missam faceret et concessa iure
communi frui libertate sineret. At nihil minus factum est: nam plura hic videmus esse constituta,
quae, odiosum privilegium Ecclesiae irrogando, eam civili imperio subesse cogant. Nos vero cum
graviter molesteque ferimus, quod hisce sanctionibus civilis potestas in eas res invasit, quarum
iudicium et arbitrium unius est sacrae potestatis; tum etiam eoque magis dolemus, quod eadem,
aequitatis iustitiaeque oblita, Ecclesiam Gallicam in conditionem ac fortunam coniecit duram
incornino damque maxime, atque eam sacrosanctis ipsius iuribus adversissimam.

Nam primum huius decreta legis constitutionem ipsam offendunt, qua Christus Ecclesiam
conformavit. Scriptura enim eloquitur et tradita a Patribus doctrina confirmat, Ecclesiam mysticum
esse Christi corpus pastorum et doctorum auctoritate administratum (Ephes. IV, 11 seqq.), id est
societatem hominum, in qua aliqui praesunt ceteris cum plena perfectaque regendi, docendi,
iudicandi potestate (Matth. XXVIII, 18. 20; XVI, 18. 19; II. Cor. X. 6; XIII, 10, et alibi). Est igitur
haec societas, vi et natura sua, inaequalis; duplicem scilicet complectitur personarum ordinem,
pastores et gregem, id est eos, qui in variis hierarchiae gradibus collocati sunt, et multitudinem
fidelium: atque hi ordines ita sunt inter se distincti, ut in sola hierarchia ius atque auctoritas
resideat movendi ac dirigendi consociatos ad propositum societati finem; multitudinis autem,
officium sit, gubernari se pati, et rectorum sequi ductum obedienter. Praeclare Cyprianus Martyr: «
Dominus noster, cuius praecepta metuere et servare debemus, Episcopi honorem et Ecclesiae
suae rationem disponens, in Evangelio loquitur, et dicit Petro: Ego dico tibi, quia tu es Petrus, etc.
Inde per temporum et successionum vices Episcoporum ordinatio et Ecclesiae ratio decurrit, ut
Ecclesia super Episcopos constituatur, et omnis actus Ecclesiae per eosdem praepositos
gubernetur»; idque ait «divina lege fundatum» (S. Cypr. Epist. XXXIII (al. XXVII, ad lapsos), n. I).
Contra ea, legis huius praescripto, administratio tuitioque cultus publici non hierarchiae divinitus
constitutae relinquitur, sed certae cuidam defertur consociationi civium: cui quidem forma ratioque
imponitur personae legitimae, quaeque in universo religiosi cultus genere sola habetur civilibus uti

instructa iuribus, ita obligationibus obstricta. Igitur ad consociationem huiusmodi templorum
aedificiorumque sacrorum usus, rerum ecclesiasticarum tum moventium tum solidarum possessio
respiciet; ipsi de Episcoporum, de Curionum, de Seminariorum aedibus liberum, licet ad tempus,
permittetur arbitrium; ipsius erit administrare bona, corrugare stipes, pecuniam et legata percipere,
sacrorum causa. De hierarchia vero silentium est. Statuitur quidem, istas consociationes ita
conflandas esse, quemadmodum cultus religiosi, cuius exercendi gratia instituuntur, propria
disciplina ratioque vult; verumtamen cavetur, ut si qua forte de ipsarum rebus controversia
inciderit, eam dumtaxat apud Consilium Status diiudicari oporteat. Perspicuum est igitur ipsas
consociationes adeo civili potestati obnoxias esse, nihil ut in eis ecclesiasticae auctoritati loci
relinquatur. Quantopere haec omnia sint Ecclesiae aliena dignitati, contraria iuribus et constitutioni
divinae, nemo non videt: eo magis, quod non certis definitisque formulis, verum tam vagis tamque
late patentibus perscripta lex est in hoc capite, ut iure sint ex eius interpretatione peiora metuenda.

Praeterea nihil hac ipsa lege inimicius libertati Ecclesiae. — Etenim, si prohibentur sacri
magistratus, ob interiectas consociationes quas diximus, plenam muneris sui exercere potestatem;
si in easdem consociationes summa vindicatur Consilio Status auctoritas, eaeque parere
alienissimis a iure communi statutis iubentur, ita ut difficile coalescere, difficilius queant consistere;
si data divini cultus exercendi copia, multiplici exceptione minuitur; erepta Ecclesiae studio
vigilantiaeque, custodia templorum Reipublicae attribuitur; ipsum coercetur Ecclesiae munus de
fide ac morum sanctitate concionandi, et severiores irrogantur clericis poenae; si haec et talia
sanciuntur, in quibus multum etiam libido interpretandi possit, quid hic aliud agitur, quam ut
Ecclesia in humili abiectaque conditione locetur, et pacificorum civium, quae quidem est pars
Galliae multo maxima, per speciem conservandi publici ordinis, sanctissimum ius violetur
profitendae, uti velint, religionis suae? Quamquam Civitas non comprimenda solum divini cultus
professione, qua totam vim rationemque definit religionis, Ecclesiam vulnerat; sed eius etiam vel
virtuti beneficae intercludendo aditus ad populum, vel actionem multipliciter debilitando. Igitur satis
non habuit, praeter cetera, Ordines submovisse religiosorum, unde in sacri ministerii perfunctione,
in institutione atque eruditione adolescentis aetatis, in christianae procuratione beneficentiae
praeclara adiumenta suppetebant Ecclesiae: nam humanis eam opibus, id est necessario quodam
ad vitam et ad munus subsidio, intervertit.

Sane, ad ea quae conquesti sumus damna et iniurias, hoc accedit, ut ista de discidio lex ius
Ecclesiae sua sibi habendi bona violet atque imminuat. Etenim de patrimonii, magnam partem,
possessione, probatissimis quibusque titulis quaesiti, Ecclesiam, alte iustitia reclamante, deturbat;
quidquid rite constitutum sit, addicta pecunia in divinum cultum aut in stata defunctorum solatia,
tollit atque irritum iubet esse; quas facultates catholicorum liberalitas christianis utique scholis aut
variis christianae beneficentiae institutis sustinendis destinarat, eas ad instituta laicorum transfert,
ubi plerumque aliquod catholicae religionis vestigium frustra quaeras: in quo quidem patet, una
cum Ecclesiae iuribus, testamenta voluntatesque apertas auctorum everti. Quod vero per
summam iniuriam edicit, quibus aedificiis Ecclesia ante pactum conventum utebatur, ea posthac
civitatis aut provinciarum aut municipiorum fore, singulari Nobis est sollicitudini. Nam si

5



consociationibus divino cultui exercendo usus templorum, ut videmus, gratuitus nec definitus
conceditur, concessum tamen huiusmodi tot tantisque exceptionibus extenuatur, ut reapse
templorum arbitrium omne civiles magistratus obtineant. Vehementer praeterea timemus sanctitati
templorum: neque enim cernimus abesse periculum, ne augusta divinae maiestatis domicilia,
eademque carissima memoriae religionique Gallorum loca, profanas in manus quum deciderint,
profanis ritibus polluantur. In eo autem, quod Rempublicam lex officio solvit suppeditandi annuos
sacrorum sumptus, simul fidem sollemni pacto obligatam, simul iustitiam laedit gravissime. Etenim
nullam dubitationem hoc habet, quod ipsa rei gestae testantur monumenta, Rempublicam
Gallicam, quum pacto convento sibi suscepit onus praebendi Clero unde vitam decenter ipse
agere, ac publicam religionis dignitatem curare posset, non id fecisse comitatis benignitatisque
gratia; verum ut eam, quam proximo tempore Ecclesia passa esset publice direptionem bonorum,
saltem ex parte aliqua sarciret. Similiter eodem convento, quum Pontifex, concordiae studens,
recepit, se successoresque suos nullam molestiam exhibituros iis, ad quos direpta Ecclesiae bona
pervenissent, sub ea conditione constat recepisse, ut per ipsam Rempublicam perpetuo esset
honestae et Cleri et divini cultus tuitioni consultum.

Postremo, ne illud quidem silebimus, hanc legem, praeterquam Ecclesiae rebus, vestrae etiam
civitati non exiguo futuram damno. Neque enim potest esse dubium, quin multum habitura sit
facultatis ad eam labefactandam coniunctionem et conspirationem animorum, quae si desit, nulla
stare aut vigere queat civitas; et quam, his maxime Europae temporibus, quisquis est in Gallia vir
bonus vereque amans patriae, salvam et incolumem velle debet. Nos quidem, exemplo
Decessoris, a quo exploratissimae erga nationem vestram caritatis eximiae cepimus hereditatem,
quum avitae religionis tueri apud vos integritatem iurium niteremur, hoc simul spectavimus semper
et contendimus, communem omnium vestrum pacem concordiamque, cuius nullum vinculum
arctius quam religio, confirmare. Quapropter intelligere sine magno angore non possumus, eam
auctoritate publica patratam esse rem, quae, concitatis iam populi studiis funestarum de rebus
religiosis contentionum faces aduciendo, perturbare funditus civitatem posse videatur.

Itaque, Apostolici Nostri officii memores, quo sacrosancta Ecclesiae iura a quavis impugnatione
defendere ac servare integra debemus; Nos pro suprema, quam obtinemus divinitus, auctoritate,
sancitam legem, quae Rempublicam Gallicanam seorsum ab Ecclesia separat, reprobamus ac
damnamus; idque ob eas quas exposuimus causas: quod maxima afficit iniuria Deum, quem
sollemniter eiurat, principio declarans Rempublicam cuiusvis religiosi cultus expertem; quod
naturae ius gentiumque violat et publicam pactorum fidem; quod constitutioni divinae et rationibus
intimis et libertati adversatur Ecclesiae; quod iustitiam evertit, ius opprimendo dominii, multiplici
titulo ipsaque conventione legitime quaesitum; quod graviter Apostolicae Sedis dignitatem ac per
sonarti Nostram, Episcoporum Ordinem, Clerum et Catholicos Gallos offendit. Propterea de
rogatione, latione, promulgatione eiusdem legis vehementissime expostulamus; in eaque testamur
nihil quidquam inesse momenti ad infirmanda Ecclesiae iura, nulla hominum vi ausuque mutabilia.

Haec ad istius detestationem facti vobis, Venerabiles Fratres, Gallicano populo, atque adeo

christiani nominis universitati edicere habuimus. — Equidem molestissime, ut diximus, afficimur,
mala prospicientes quae ab hac lege dilectae nationi impendent; maximeque commovemur
miseriis, aerumnis, laboribus omne genus, in quibus fore vos, Venerabiles Fratres, Clerumque
vestrum cernimus. Attamen, ne his tantis curis affligi Nos frangique patiamur, prohibet divinae
benignitatis providentiaeque cogitatio, atque exploratissima spes, nunquam fore ut Ecclesiam
Iesus Christus ope praesentiaque sua destituat. Itaque longe id abest a Nobis, ut quidquam
formidemus, Ecclesiae causa. Divina est virtutis eius stabilitas atque constantia, eaque satis,
opinamur, tot saeculorum experimento cognita. Nemo enim unus ignorat, asperitatem rerum hac
temporis diuturnitate in eam incubuisse et plurimas et maximas; atque, ubi virtutem non humana
maiorem deficere necesse fuisset, Ecclesiam inde validiorem semper auctioremque emersisse. Ac
de legibus in perniciem Ecclesiae conditis, hoc ferme usuvenire, historia teste, scimus, ut quas
invidia conflaverit, eas postea, utpote noxias in primis civitati, prudentia resolvat: idque ipsum in
Gallia haud ita veteri memoria constat contigisse. Quod insigne maiorum exemplum utinam sequi
inducant animum, qui rerum potiuntur: matureque religionem, effectricem humanitatis, fautricem
prosperitatis publicae, in possessionem dignitatis libertatisque suae, omnibus prudentibus bonis,
restituant.

Interea tamen, dum opprirnendi exagitandi libido dominantur, filii Ecclesiae, si unquam alias,
oportet, induti arma lucis (Rom. XII, 12), pro veritate ac iustitia, omni qua possunt ope nitantur. In
quo vos, magistri auctoresque ceterorum, profecto, Venerabiles Fratres, omnem eam studii
alacritatem, vigilantiam, constantiamque praestabitis, quae Galliae Episcoporum vetus ac
spectatissima laus est. Sed hoc potissime studere vos volumus, quod maxime rem continet, ut
omnium vestrum in tutandis Ecclesiae rationibus summa sit sententiarum consiliorumque
consensio. Nobis quidem certum deliberatumque est, qua norma dirigendam esse in his rerum
difficultatibus operam vestram arbitrentur, opportune vobis praescribere; nec dubitandum, quin
praescripta vos Nostra diligentissime executuri sitis. Pergite porro, ut instituistis, atque eo etiam
impensius, roborare pietatem communem; praeceptionem doctrinae christianae promovere
vulgatioremque facere; errorum falladas, corruptelarum illecebras, tam late hodie fusas, a vestro
cuiusque grege defendere; eidem ad docendum, monendum, hortandum, solandum adesse,
omnia denique pastoralis caritatis officia conferre. — Nec vero elaborantibus vobis non se
adiutorem strenuissimum praebebit Clerus vester: quem quidem, viris affluentem pietate,
eruditione, obsequio in Apostolicam Sedem eximiis, promptum paratumque esse novimus, se
totum vobis pro Ecclesia sempiternaque animorum salute dedere. Certe autem, qui sunt huius
Ordinis, in hac tempestate sentient sic se animatos esse oportere, quemadmodum fuisse
Apostolos accepimus, «gaudentes...., quoniam digni habiti sunt pro nomine Iesu contumeliam pati
(Act. V, 41) ». Itaque iura libertatemque Ecclesiae fortiter vindicabunt, omni tamen adversus
quempiam asperitate remota: quin imo, caritatis memores, ut Christi ministros in primis addecet,
aequitate iniuriam, lenitate contumaciam, beneficiis maleficia pensabunt.

Iam vos compellamus, catholici quotquot estis in Gallia; vobisque vox Nostra tum testimonio
effusissimae benevolentiae, qua gentem vestram diligere non desinimus, tum in calamitosissimis

rebus quae imminent, solatio sit. — Hoc sibi destinasse pravas hominum sectas, cervicibus vestris
impositas, imo hoc denuntiasse insigni audacia se velle, nostis: delere catholicum in Gallia nomen.
Eam nempe contendunt extrahere radicitus ex animis vestris fidem, quae avis et maioribus
gloriam, patriae prosperitatem verendamque amplitudinem peperit, vobis levamenta aerumnarum
ministrat, pacem tuetur tranquillitatemque domesticam, viam munit ad beatitatem adipiscendam
sine fine mansuram. In huius defensionem fidei summa vi incumbendum vobis putatis esse
scilicet: sed hoc habete, inani vos nisu laboraturos, si dissociatis viribus propulsare hostiles
impetus nitemini. Abiicite igitur, si quae insident inter vos, discordiarum semina: ac date operam,
ut tanta omnes conspiratione voluntatum et agendi similitudine coniuncti sitis, quanta esse decet
homines, quibus una eademque est causa propugnanda, atque ea causa, pro qua quisque non
invite debeat, si opus fuerit, aliquam privati iudicii iacturam facere. — Omnino magna generosae
virtutis exempla detis oportet, si, quantum est in vobis, vultis, ut officium est, avitam religionem a
praesenti discrimine eripere: in quo benigne facientes ministris Dei, divinam peculiari modo
benignitatem vobis conciliabitis.

At vobis ad patrocinium religionis digne suscipiendum, recte utiliterque sustinendum, illa esse
maxima arbitremini: christianae sapientiae praeceptis vosmetipsos conformari adeo, ut ex moribus
atque omni vita professio catholica eluceat; et arctissime cum iis cohaerere, quorum propria est
religiosae rei procuratio, cum sacerdotibus nimirum et Episcopis vestris et, quod caput est, cum
hac Apostolica Sede, in qua, tamquam centro, catholicorum fides et conveniens fidei actio nititur.
Sic ergo parati atque instructi, ad hanc pro Ecclesia propugnationem fidenter accedite; sed videte,
ut fiduciae vestrae tota ratio in Deo consistat, cuius agitis causam: eius idcirco opportunitatem
auxilii implorare ne cessetis. Nos vero, quamdiu ita vobis erit periclitandum, vobiscum praesentes
cogitatione animoque versabimur; laborum, curarum, dolorum participes: simulque prece atque
obsecratione humili ac supplici apud Auctorem Statoremque Ecclesiae instabimus, ut respiciat
Galliam misericors, eamque tantis iactatam fluctibus celeriter, deprecante Maria Immaculata, in
tranquillum redigat.

Auspicem divinorum munerum, ac testem praecipue benevolentiae Nostrae, vobis, Venerabiles
Fratres ac dilecti Filii, Apostolicam benedictionem amantissime in Domino impertimus.

Datum Romae apud Sanctum Petrum, die XI Februarii anno MDCCCCVI, Pontificatus Nostri tertio.

